
ЦIумадисезул
           гьаракь

              Ассаламу гIалайкум!

(Голос Цумады)

ЦIумада   Районалъул   Газета   -  Цумадинская   рАйонная  гАзета 

  

ДандчIвай

 Райадминистрациялда

  COVID-19 

                     Уважаемый Сергей Алимович!

Поздравляю Вас с официальным вступлением в должность 
Главы Республики Дагестан.

Я убежден, что Ваша жизненная позиция послужит хорошей 
основой для конструктивной работы по созданию сильного, эконо-
мически стабильного Дагестана.

Убеждён, что Вы сделаете всё необходимое для реализации 
значительного социально-экономического потенциала Дагестана, 
повышения качества жизни людей.

Труд Главы Республики - это тяжелая обязанность. Сегодня 
судьба Дагестана вверена Вам. Этот кредит доверия, оказанный 
коллегами, Вы заслужили своими лидерскими качествами и ор-
ганизаторскими способностями. Этот высокий пост налагает на 
Вас большую ответственность перед дагестанцами. Пусть каждое 
Ваше решение, каждый поступок будут продиктованы заботой о 
благе людей и Республики в целом.

Чтобы возглавлять Дагестан в наше непростое время, необ-
ходимо обладать не только административными способностями и 
управленческим опытом, но и суметь зажечь надежду на достой-
ное будущее в сердцах людей.

Желаю Вам на этом нелегком поприще сохранять стойкость 
духа, быть последовательным и упорным в достижении поставлен-
ных целей - сделать жизнь Республики обеспеченной, безопасной, 
счастливой и радостной.

Здоровья, счастья, удачи и успехов!

       Глава района                               Шамиль Омаров

Поздравление

Юбилей

19 октябралда данделъабазул залалда райадминистра-
циялъул бетIерасул заместитель Халилула МухIамадовас 
тIобитIараб данделъиялда налогал ракIариялъул ва перепи-
салъул суалал рорхана.

Гьенир гIахьаллъана районалъул росабазул ва пачалихъ-
иял идарабазул нухмалъулел.

Районазда гьоркьосеб налогазул инспекциялъул от
делалъул нухмалъулесул заместитель Шарухан СагIидовас 
росдал бегавулзабазда бичIчIизабуна ракьул, буголъиялъул 
транспорталъул налогал ракIариялъул ва гьел жанире кье-
ялъул къагIидаби.

Гьелда сверухъ гIемерал суалал кьуна бегавулзабаз ва 
гьезие жавабалги щвана.

ГьабсагIат районалда ТIолгороссиялъул халкъалъул пе
реписалъул кIиабилеб этап байбихьиялъул ва госуслуги 
порталалда перепись гьабизе ккеялъул   бицана районалъул 
госстатистикаялъул отделалъул нухмалъулев МухIамад Ма-
лачдибировас. 

Гьес гьединго баян гьабуна переписалъул социалиябгун 
экономикияб рахъалъ район цебетIеялъе  бугеб кIвар, бица-
на гьеб тIобитIулаго дандчIвалел захIмалъабазул, жидецаго 
гьеб гьабизе лъаларев чияс МФЦялде ун тIубаянги  малъана.

Данделъиялъул ахиралда Халилула МухIамадовас ро-
сабазул администрациябазул нухмалъулел ахIана налогал 
ракIариялъулъ ва перепись тIобитIиялъулъ халкъалда гьор-
кьоб   бичIчIикьеялъулаб хIалтIи гьабизе.      

                                                               
                                                      Зульфия Сажидова

  Налогазулгун 
переписалъул бицана

Гьал къояз районалъул бетIер Шамил ГIумаров хIалтIулаб 
сапаралъ дандчIвана  Дагъистан Республикаялъул ракьулгун 
мулкалъул гьоркьорлъабазул министр Заур Эминовгун.

ДандчIваялда гьес рорхана Бабаюрт зонаялда гIумру 
гьабулел гочинарулел боцIухъабазул ракьазул ва района
лъул СПКабаз ижараялъулаб гIарац кьеялъулъ дандчIвалел 
захIмалъабазул суалал.

ДандчIваялъул ахиралда Заур Эминовас районалъул 
бетIер Шамил ГIумаровасул ракIчIезабуна ракьулгун мул-
калъул  гьоркьорлъабазул министерствоялъ гьел суалал 
кватIичIого тIураялде кIвар кьезе букIиналда.

                        Райадминистрациялъул пресс-хъулухъ

Министргун дандчIвана

Коронавирусалда сверухъ республикаялда ахIвал-хIал 
хIалуцунеб буго, ахираб анкьалда жанив хун вуго 74 чи.  
Дагъистаналъул бетIер Сергей Меликовас гьелъие гIиллалъун 
рикIкIунеб буго республикаялда вакцинация тIобитIиялъул дара-
жа гIодобегIанаб букIин. ГьабсагIат республикаялъул халкъалъул  
21% гурони прививкаби гьарун гьечIо, гьединлъидал хIинкъи буго 
араб соналъ гIадин пандемия байбихьиялда. Нужерго гIумру ва 
сахлъи цIунизе жигар бахъе. Метер кватIун ккезе бегьула....

Метер гIумрудул 60 сон 
тIубалеб буго Агъвали гим-
назиялъул математикаялъул 
мугIалим нижер хирияй Ха-
дижат-адаца.

КIудиязе яслъиги, гьитIи
назе эбел-яцлъиги  гьабулей, 
гIагарлъиялъеги хирияй, ту-
хумалъеги хIажатай, нижер 
рохелги къварилъиги гIахьал 
гьабулей  Хадижат-адада 
баркула гьаюраб къо.

Гьарула гьелъие щули-
яб сахлъи, халатаб гIумру, 
лъималаздаса йохун хутIи, 
хIалтIулъ лъикIал хIасилал, 
икъбал ва талихI.

       Баркигун яцалъул 
                 лъимал

Ветеран-
дунялалъул 

чемпион

20-24 октябралда Гре-
циялъул Лутраки шагьа-
ралда  ветераназда гьор-
кьоб тIобитIулеб эркенаб 
гугариялъул рахъалъ ду-
нялалъул чемпионаталда 
130 кг. цIайиялда   чемпи-
онлъун вахъана Агъвалиса 
ГIабдурашид Багьавдинов.

Баркула бергьенлъи.



9 октябралъ МухIаммад авараг (с.т.гI.в.) гьавураб РабигIул ав-
вал  моцIалъул хIурматалда Агъвали тIобитIана руччабазул  маж-
лис.

Тадбир байбихьана Къуръан цIалиялдалъун. Данделъараз-
да цере рахъана районалъул  имамзабазул председателасул заме-
ститель МухIамад ХIасанов ва  Метрада росдал имам  ИсмагIил 
МухIамадов. Гьез бицана МухIаммад Авараг (с.т.гI.в.) гьаву-
раб РабигIул аввал моцIалъул хиралъиялъул, расуласде салават 
битIиялъул, дин исламалъ руччаби кIодо гьариялъул. 

Данделъиялда гIахьаллъаразе вагIза гьабуна Асият ХIасан
хIажиевалъ ва МахIачхъаялдаса руччабазул мадрасалъул мугIалим  
Зайнаб МухIамадовалъ. Мажлисалда гIахьаллъана районалъул 
руччабазул советалъул председатель Асият  Ибрагьимова.  

Гьединго тадбиралда рихьизаруна видеороликал, ясазул мад-
расалъул цIалдохъабаз  лъурал инсцинировкаби,  гьез ахIана на-
шидал, рикIкIана назмаби. 

Тадбиралъул ахиралда мажлисалъул гIуцIарухъан БатIина 
ГIалиевалъе данделъарал руччабазул рахъалъан баркала загьир 
гьабуна Амина Фроловалъ.

Мажлис гIуцIадго ана.
                                                     ПатIимат АхIмаднабиева

  ГIадамал ва гIумру

Араб анкьалъ тIобитIана районалъул цIалдохъабаздаса 
гIуцIарал агитбригадабазда гьоркьоб «ЮИДалъул улкаялъе 
ритIухъал» абураб  конкурс. Гьелъул мурадги букIана  гIолилал инс
пекторазул отрядал гIуцIи ва  нухаздагун къватIазда хьвадиялъул 
низам цIуни куцай.

Къец тIобитIана гIаммаб лъайкьеялъул идарабазул цIал
дохъабазда гьоркьоб нухазулгун транспорталъулал лъугьа-бахъи-
назда лъималазул чорхое  жагъаллъи  ккеялдаса цIунизе гIоло. Иса-
на районалъулаб этапалда гIахьаллъана Агъвали гимназиялъул, 
Хуштада, ТIинди, ТIисси ва ТIиссиахикь школазул командаби.

ГIолилал инспектораз батIи-батIиял номинациябазда нухаз-
дагун къватIазда хьвадиялъул низам цIуниялъулъ бихьизабуна 
жидерго лъай ва бажари, гьединго отрядалъул форма ва хIалтIул 
дневник.

Жюриялъ мустахIикъаб къимат кьуна щибаб командаялъул це-
рерахъиналъе ва гIолилал инспекторазул махщалие. Конкурсалъул 
хIасилал рачунаго  тIоцебесеб бакI щвана Агъвали гимназиялъул  
командаялъе, кIиабилеб бакI хуштадисездагун  тIиссиахикьисезда 
гьоркьоб бикьана, лъабабилеб бакI кьуна тIиндадерие.

19 октябралда зоналияб къецалдаги щвана Агъвали гимнази-
ялъул командаялъе бергьенлъи. Баркула гьезда лъикIаб хIасил, гьа-
рула республикаялъулаб къецалъулъги икъбал.

                                                                
                                               ПатIимат МуртазагIалиева

Конкурс

Зонаялдаги бергьана

У, гьединал, бахъараб 
ахIулъги,  ахIараб  болъги тIо
цере къватIире рахъунел, яхI 
- намус бацIцIадал, бахIар
чилъиги чилъиги чорхолъ бу
гел, кутакаб гIакълуялъул, 
гIакъилаб каламалъул, къадруял 
тухумазул, Дагъистаналъулги 
магIарулазулги гIадаталги, 

рахьдал мацIги, бацIцIадаб  ис
ламияб динги цIунарал, чагIи 
руго нилъер цIумадисел. Гьеб 
гьез халкъалда бихьизабуна къо 
ккарабщиналъуб.

Гьенисан рахъана Олимпи
ялъулги, дунялалъулги, Евро
паялъулги, Дагъистаналъулги 
рикIкIен гIемерал спортсменал 
-  чемпионал,  гIарабги гIурусги 
гIелмуялъул машгьурал гIа
лимзаби, тIарикъаталъул ус
тарзаби, хъвадарухъаби, поэ
тал, архитекторал, скульпторал, 
художникал, жамгIиял хIара
катчагIи.  

Щуго батIияб мацI бицуна 
гьенир ругел  росабалъ, амма  
киназего гIахьалаб буго авар 
мацI. Гьел росабазул гIадамал 
рукIуна цоцазе ккараб кумекги 
гьабун, щулияб гьудуллъи-
вацлъиялда.   

Иргадулаб ЦIумада рай
оналъул росабазул гIоли
лазда гьоркьоб  эркенаб гуга
риялъулги миллиял спортивиял 
тайпабазулги (гамачI рехи, 
гиря борхи, бицатаб квар  цIай) 
къецал исана тIоритIана Шава 
хъутаналда  школалъул спор
тивияб залалда. 

КIиго соналъ цебе-
ккун  «Сасикьезул турнир» 
абун цIарги лъун гьединаб 
тадбир тIобитIун букIана 
магIарухъ Сасикь росулъ Ба
шир Набигулаевасул хIара
каталдалъун.  

Исана сасикьезул спорт 
бокьулез ва жамгIиял цере
хъабаз, районалъул гIолилазул 
Союзгунги рекъон, Шаваялда 
гьабизе хIукму ккана гьеб 
тадбир. 

Гьенире хIурматиял гьал
баллъун ахIун рукIана спор

талъул ветеранал: Сасикьа 
АхIмад Амирханов, МухIа
маднаби Зиявдинов, Насиб 
Юсупов, гьединго гьал мухъазул 
автор дун - СайгидахIмад  АхI
маднабиевги.

Къецазулъ гIахьаллъи 
гьабуна Сасикь, Къеди, Гьа
къо, Гьигьалъ, ТIинди, Гьади

ри, ЦIумада хъутабазда ру
гел росабазул ва Хасавюрт 
районалъул ЦIияб Сасикьа 
командабаз. 

 Исана соналъ коронавиру-
салъул  унти тIагIинчIолъиялъ 
эркенаб гугариялъул гурони, 
цогидал спортивиял тайпабазул 
къецал тIоритIичIого тана.

Къецазда жигараб гIахьал
лъи гьабуна ва лъикIал хIа
силал рихьизаруна киналго 
гIахьаллъарал росабазул ко
мандабаз.

Эркенаб гугариялъул хIа
силал гьадинал ккана: 7 - тIо
цебесеб, 7 кIиабилеб ва 5 
лъабабилеб бакIгун, тIоце
бесеб бакIги хьвадулеб кубокги 
босана ЦIияб Сасикь росулъа 
командаялъ. ГIолилал гуга-
рухъаби ругьун гьарула тренер 
ХIасбула МухIамадовас. 

КIиабилеб бакI щвана Гьи-
гьалъ росдал командаялъе, лъа-
бабилеб бакIалде ккана Сасикь 

росдал команда. 
Исана турнир рикIкIад 

тIобитIиялъ магIарухъ ругел 
росабазул гIолилал гIахьал
лъизе рес ккечIониги, къецал 
ана тIадегIанаб даражаялда. 

Гьеб гIуцIиялъе рахъун  
чIун кумек гьабуна жамгIиял 
хIаракатчагIи-ХIусенил ХIа
жица, Лабазанил Исламица ва 
цогидалги росуцояз.

Сасикьез баркала за-
гьир гьабулеб буго къецазда 
гIахьаллъизе Агъвалиса Шава-
ялде вачIарав райадминистра-
циялъул гIолилазул ишазул от-
делалъул нухмалъулев ТIалхIат 
ГIабдулбасировасе. 

Гьединго турнир лъугIине
гIан, гьалбадерие хъулухъалъе 
рахъун чIарал Шаваялъул 
школалъул директорасе ва 
коллективалъеги  азарабго бар
кала кьолеб буго  сасикьдерил 
жамагIаталъ. Гьез тIагIамал 
нигIматаздалъун гIуцIараб теп
сиялдалъун гьоболлъи гьабуна 
киназего.

P.S. Киве щваниги, гье
динаб гьудуллъиги, вацлъи
ги, цолъиги районалъул гIада
мазда гьоркьоб батиялъ  дир 
ракI бохула, гIун бачIунеб 
гIелалъул бажариялдаса ва 
бергьенлъабаздаса чIухIула. 

Абизе бокьун буго бу
кIинесеб гIел спорталде  ва  
гIелмуялде машгъуллъизе жеги 
цIикIкIараб жигар бахъизе 
кколин чIахIияб гIелалъ. 

Лъимал ккола нилъер 
букIинесеб, гьезие битIараб 

тарбия ва гъваридаб лъай кьей 
буго аслияб мурадги. 

Цо чанго соналдасан 
гьал гIисинал гугарухъабазул 
цIарал рагIизе бегьула Дагъис
таналдаги дунялалдаги.

Нилъер гIолилазул лъикIал 
хIасилазе гIоло кIвахI тун 
хIалтIулел учительзабазеги 
тренеразеги  ва гьел куцалел 
умумузеги кIудияб баркала 
буго. 

           СайгидахIмад 
           АхIмаднабиев

«Сасикьдерил турнир» Шаваялда
Дида цIилъи чIвала цIумадисеца, 
ЦIиял бергьенлъаби росараб мехалъ. 
Гьудуллъигун вацлъи гIолохъабазул, 
ГIалам урхъиледухъ бихьараб мехалъ. 

Кинха бокьилареб тIаде гIолеб гIел, 
Гьезул имангун яхI цебе бугелъул. 
Къо ккани, кидаго къватIир  рахъине, 
Дир мугIрузул цIумал хIадур ругелъул. 

Руччабазул мажлис
Данделъи

МухIамад Шамхалов гьавуралдаса  105  сон тIубаялде

Дир ракI  гурхIулаан хъизаналда.  Къаси  егулелъулги  абулаан  
«Дир дада щибулевдай вугев?», радал яхъунелъулги абулаан  «Огь, 
дир эмен, кидадай дуца дир рукъалъул  нуцIа рагьила?». Щуго 
соналдасаги ана гьев нижгун барщаралдаса. Гьелщинал сонал ана 
жиндирго ясалда эмен кIалъачIого,  гьелъул  цIарцин гьес рехсечIого. 
Щиб нижеца гьабичIеб гьев чи рекъезавизе.

Инсул хIукмуялде, гьесул къасдалде данде унеб мехалъ нижеда 
лъалаан гьесда квеш букIинеблъи, гьев барщилевлъи, хIатта гьес 
хонжрода квер лъелеблъи. Амма гьадигIан халатаб кьерхен ккелилан 
кколарон. Нужеда ракIалде  ккоге инсан вижаралдаса лъиданиги 
ккечIеб мунагьин нижеда ккарабилан.

Цо къоялъ Муи  ячIана  дихъе. Кьолболъ гъая ккараб тIегь 
гIадин, далун йикIана гьей, кьерханкъо гIадин букIана гьелъул 
берцинаб гьумер. Щибниги жо гьелъ абилелде бичIч1ана дида балагь 
рештIун букIин.

-Щиб ккараб? - ан гьикъана дица, дирго гуреб гьаракьалъ.
Гирун ана Муил тамашаяб гьурмадасан чIахIиял, алмаслъун  

кенчIолел, магIил гарал. Гьелда щибниги абизе кIвечIо. Гьарзаго 
гирулеб магIу дида бихьичIого букIине, кьурун юссана.

-Дие дур магIу  хIажат  гьечIо. Бице щиб ккарабали.
Муи цо дагьалъ гордохъан къватIие ялагьун чIана. Цинги 

хIинкъараб гьаракьалъ щурана:
-Эбелалъ абуна СултанхIажиясе дир рагIи бицанила, инсуе 

гьедин бокьун бугилан.
Дунял гьаргьаданин, дунги вортун унев вугилан ккана дида. 

«СултанхIажиясе!».
-Гьеб букIине гьечIо!
Гьедин ахIт1ана дун. Амма эбелги эменги  рекъараб мехалъ кин 

гьеб гьедин букIинаребали дидаго  лъалеб букIинчIо. ЛъикIаланго 
заманалъ руцIцIун чIана ниж. Бакъулги нур свараб гIадин букIана.

-Кин кIвараб эбелалда?!
-Эбел гуро, эмен - ан абуна Муица. Гьебго къоялъ эбел йитIана 

дица Муил эбел-инсухъе Дир эбел ячIун хадуб кинабго хисилеб 
гIадин букIана дир пикру. Амма гьей хехго тIад юссун ячIана.  Гьелъ 
бицинчIониги,  бичIчIана дида гьай  къватIие гъун  ячIараблъи. Дица 
кверал гIодоре риччачIо.  Муил эбел-инсухъе цоясда хадув цояв- 
росдал хIакимзаби, кьадру бугел  гIадамал ритIана.  ВитIана гьеб 
мехалъ нижехъ вукIарав хъвадарухъан  Тахтановги. Амма цонигияс 
бачIинчIо  ракI  парахат  гьабулеб хабар.  Дун вукIана нухго  гьечIеб  
чIинкIиллъиялда  хутIарав  чи  гIадин?  Щай гьадин ккараб? 
Щай  Муица чи витIизе дие изну кьечIеб, чIечIого нахъе тIамулеб 
букIараб?  Гьадин ккелеблъи лъан батиларо.

Цере рачIана ургъел  гьечIел  лъимерлъиялъул сонал. Цоцазул 
квер ккун  школалде хьвадулел къоял. ТIоцебесеб  класс, анцIабилеб 
класс,  хадуб  пединститут.

«Цогидал гIадав гьечIо мунилан» абуна цо нухалъ Муица дида. 
«Мунги киназдасаго лъикIай йиго» ян абуна дица. Гьел  рукIана 
нижее лъугIи гьечIеб  магIна гъорлъ бугел рагIабилъун. РакIалде 
кколаан кинабго абунин ва тIокIаб абизе хутIараб жо гьечIилан. Гьеб 
мехалъ бичIчIана Муи гьечIеб гIумру дие чIобогояб авлахъ букIин,  
Муи гьечIони,  дун гьечIолъи. Гьанже кколеб жоялъухъ балагьеха. 
Щиб гьабилеб?

Гьел къоязда дун хIинкъулаан къаси сордо бачIиналдаса. 
Къад кин бугониги, къаси ургъел цIикIк1уна, пикраби  хIалуцуна, 
цо-цо гIасиял пикрабицин рачIуна. Гьедин лъималаз торгIо гIадин, 
кьогIал пикрабазул карачелаз цоцахъе рехулев дун вугеб мехалъ, 
дихъе ячIана Муи. Гьей къачIа-кIатIан йигоан. ГьедигIан берцинай 
киданиги йикIинчIин гьейилан ккана дида. Нур бецIцIулеб букIана 
бадиса. МахIмудица абухъего, чIараб бакI гвангьулеб букIана гьелъ. 
Щаялиго гьелъ хутIа-хутIарабги рахIат хвезабуна дир. Цо кинабалиго 
хIинкъи лъугьана рекIелъе. Дидаса инкарги гьабун, СултанхIажиясе 
гьей мукIурлъилилан гуро. Дида лъикIго лъалаан гьеб гудрикьа 
йорчIизе гьелъ бахъараб жигар. Гьанже, йорчIунгутIиялда ракIги  
чIун, квешаб хIукму гьабун бугин гьелъилан ккана дида.

-Шибниги цIияб жонигийищ бугеб, мун жакъа тамашаго 
йихьула - ян абуна дица, хIалбихьизего гIадин.

-ГIодилагойищха телеб лъабго къойил дунял? Дун дуе къо 
лъикI гьабизе ячIун йиго.

-Къо-лъикI гьабизе? Унго гьедигIан мукъсанайищ мун 
йикIарай? Яги дир хIалбихьулейищ?

-Щай дица дур хIал бихьулеб? Дуца кIвараб жигар бахъана. 
Кьурул гIажал босилилан абураб мехалъ жакъа инсуца абуна: «Доле, 
дир яс, бищун борхатаб кьуру...» - ян. Инсул цояб мурад тIубазабизе 
дир къуват гьечIелъул, гьеб цоябниги тIубан букIине, дое яхине йиго.

Гьединги абун паркъун уней йикIарай Муи дица ккуна. Гьелъул 
магIица биччараб кIаркьеналда тIоцебесеб нухалъ баана.

-Гьале дуе борхатаб кьуру. Мун дир йиго! Дун дур вуго! 
Кийниги яхине ккеларо. Нухал гIатIидал руго. КъачIай дида цадахъ 
йилълъине. Анкьидаса эбел рекъела, микьидаса эменги разилъила. 
Гьадин ккечIебани лъикI букIана.

Муи дир каранде щапун ячIана. Къоринибе ккараб хIинчI 
гIадин, тIеркIелей, сородулей йикIана гьей. Бихьулеб букIана дица 
абурабги гьабун, эбел - эмен барщизаризегIан, инсуца бихьизабураб 
кьурде яхине гьей хIадур йикIин. Амма дун тIаса вичIичIо. Гьединаб 
нух тIаса бищаразул, хадуб кинабго битIа - бишун ккаразул чанго ми-
салал рехсана.

-Дида лъала эбел хехго рекъелейлъи. Амма эмен, дир хирияв 
дада, киданиги тIаса лъугьине гьечIо. Эмен лъикIав чи вуго дир. 
Амма кьураб рагIи хвезегIан дунги хадув живгоги хвезе къабулав 
вуго.

Дица тIатIалаго гьа гьедана эмен рекъезавизе.
-Гьеб иш дида тIад те.
Нахъисеб къоялъ нижеца росулъ тана гьадинаб кагъат.
«Нижер хириял эбелги эменги!
Нижеда лъала нужеца нижее нусго нагIана кьелеблъи. Азарго 

кьуниги, ниж руго нужер лъимал. Лъала жакъа нужеца ниж рекIел  
кIалгIабахъа рачахъилеллъи. ЖужахIалъул тIиналде реханиги, ниж 
нужер лъималлъун хутIизе руго. Огь, кигIанха бакьинебан гьадин 
ккечIого букIине. Гьелъие нижеца бажарарабщинаб жо гьабуна. Кин 
бугониги нижеца гьадинаб гали тIамизе ккана. Ахираб заманалда 

нижеда якъинго бихьана цоцадаса тIун гьабулеб гIумру нижее 
жужахIлъилеблъи. Гьанжеги нижеда бичIчIула нужер пурман, нужер 
разилъи, нужер реэди, нужер рагIи, гIакълу ва эбел-инсулаб гьими 
гьечIого нижер гIумру кьерхараб, рагIал камураб  букIинеблъи. 
Нужер цохIо рагIи, цохIо гьими нижер гIумруялъе бакълъун 
букIинаан. Аллагьасе гIоло нижеда тIаса лъугьа, хирияв эмен ва 
хирияй эбел.» (Муи ва Аскар)

Гьелдаса нахъе ана щуго соналдасаги цIикIкIараб заман. Гьанже 
нижер вуго лъабилъа арав васги, кIийилъе яхарай ясги. Кинабго 
лъикI буго. ГьечIо лъималазе дахIаби, дир лъикIай Муие эбел-инсул 
гьими. Огь, кигIанха гьеб хIажат бугеб.

Дида гIемералъ хIехьезе кIвечIо. Цо нухалъ росулъе щварав чи 
дун Муил эбел-инсухъе ана. Дида ккун букIана цIер биун батилин, 
ва дун вачIиналдаса гьел пашманлъиларилан. Муил эбел Чакарица, 
дирго эбелалъ гIадин къабул гьавуна дун. Тажудин, ци гIадин 
гъулгъудана.

-Мун ахIизе чи витIун вукIинчIо дица- ян абуна гьес, хичизе 
михъалги гьарун.

-Эмен, квер хьвагIунилан килищ бортизе гьечIо. ГIайиб гьабуге, 
ахIизегIан чIезе кIвечIо. Жакъа къватIиве гъуни, метерги вачIина.

ВукIаралъув дунги тун къватIиве ана Тажудин.
Кин бугониги дица нух бахъана. ТIоцебесеб гали кидаго 

захIматаб букIуна. Гьале къватIиве гъечIо. КигIандай мискин Муи 
йохила дир лебаллъиялдаса.

Гьелдаса хадув чанги щвана дун Муил эбел-инсухъе. 
Байбихьуда дир саламалъе гъираго гьечIеб жавабалда къокълъулаан 
Тажудин. Хадув гьев ругьунлъана саламалда хадуб, додинго гъира 
гьечIого, «щваравищ» ян цо рагIи абизеги.

Гьикъулароан Муил, лъималазул, нижер гIумруялъул.
Гьале гьаб ихдалги дун нижерго районалде командировкаялде 

ине ккана. Муица эбелалъе гIодокаридул компот, инсуе «Беломор-ка-
нал» папиросазул кIудияб къвачIа хIадур гьабуна.

Дица хъизаналда абулеб букIана, рачун лъималгун, цадахъ 
йилълъаян. Гьей къварилъахъдана.

-Дуда гIадин, ахIизегIан щай чIечIейилан абуни, хутIа-
хутIарабги ракI лъукъила, - ян абуна гьелъ, пашманго дихъги 
ялагьун. -ЗахIматго букIинчIо гьардарав гуриш мун дир хириял 
эбелги- эменги рихьизе ругев?» ян гьелъул бадиб цIализе.

-Дуца инсуда абе дун унтун йигилан - шурана гьелъ, унго-
унгоги унтаралъ гIадин.- Цо дагьабниги гурхIел-рахIму гьес загьир 
гьабуни, маялда цадахъ рилълъина.

Гьедин, хадуй ялагьун магIу тIолей хъизанги тун, вахъана дун 
сапаралде. Буйнакскиялда военкоматалда цевеса унаго, дида данде 
вачIана цо гIолохъанчи. Гьесда кодоб букIана гIемер  кIудияб гуреб 
гIарцул ханжар.

-Дур гьадинаб ханжар батиларо - ян абуна гьес, хехдарилаго. - 
Ма босе. Дие къваригIун буго лъеберго гъурущ гIарац.

ЦIубараб канлъи бугесе цIоробералгIанги хIажат букIинчIо дие 
ханжар. БукIинчIониги бега-битIун гьелъул хал гьабуна.

Дица инкар гьабилилан хIинкъарав гIадин, хадуб гъезабуна 
гьес.

-Курорталдаса вачIинев вуго дун. КIебекI гIарац хутIун гьечIо 
кодоб. Гьале туснахъалъуса вачIинев вацгIал дандчIвана ракIалдаго 
гьечIого. БацIил  кIал  гIадин гьакIан руго хьитал. Гьедин вацгIалги 
вачун кин инев. Давай. Къоло щуго гъурущ. Гьеб лъикIаб ханжар 
буго, мун пашманлъиларо.

Дида бичIчIана гьекъолдизе гIарац балагьулев чи гьев гуревлъи. 
Шайха гьес гьадигIан учузго бичулеб гIарцул ханжар. Дида ракIалда 
буго гьадинаб хонжрохъ гIака кьолеб  букIараб  заман.

Жинца бицунеб жоялда дун божулев гьечIиланищ ккарабали, 
гьес кибеялиго килщица ишара гьабуна. Нижеда аскIове вачIана 
хIакъикъаталдаги бацIил  кIалгIадин гьакIарал  хьитазул,  кIкIвачIеб  
мегежалъул  зурбаяв  гIолохъанчи.

-Валагье! Мунго вилълъинищ гьадин вацгIалги вачун рокъове? 
- ян абуна гьес.

Дица гьесухъе лъебералда щуго гъурущ гIарац кьуна. Кагътилъ-
ги жемун ханжарги папиросал ругеб бицатаб кагътил къвачIиниб 
къазабуна.

Дица гIарац чIобого кьураб гIадин вохана нухлулав.
-Гьал хахолазда хонжрол магIна щиб лъалеб. АнцIго гъурущ 

кьелилан ругоан- абуна гьес дие баркалаги кьун унаго.
Дида ханжар ракIалде щвана папиросазул къвачIа Тажудинида 

цебе лъураб мехалъ. Гьев кидаго гIадин цIоро-гъорон гьикъарана. 
КIочон течIо «щваравищ»  ян абизеги. Амма гьесул бадиб гьанже 
ццин букIинчIо. Гьелъул гIаксалда кинабалиго хIалимлъи ва 
хIеренлъи бугин ккана дида. Гьес щаялиго жигар бахъулеб батила 
гьеб бахчизе. «Гьаб Муица битIанилан»  абураб мехалъги  «гьиъилан» 
довехун вуссана. Амма Чакарица  ясалъул, лъималазул цIехолдулеб 
мехалъ, цеве-цеве гIадин гьелде цалхаричIо.  Муи дагьай лъикI 
гьечIого танин абураб мехалъ, гьев дихъ валагьана, амма щибго 
абичIо. Бугониги дир гьереси  инсул  рекIеда  зинкIкIанин  ккана 
дида. Дие бокьана, гьелдаса пайдаги босун, гьесул рекIел  кIулазда  
квалквадизе. Дир ракIчIун букIана квер бегьарабго рагьун инин 
гьел ва чвахун бачIинин инсул хинлъиги, хIеренлъиги, разилъиги 
абун. Алжаналде муъминчиясул гIадаб хьул букIун буго дир гьеб. 
Кинабго гIаксалда ккана. «Муи щибулей тарай?» абун инсуцаги 
гьикъулебани, гьелъул хIалада лъалаанилан дица абун бахъиналде, 
ци гIадин хичана Тажудин.

-Дуца гьабураб илбислъиялъул хIасил буго гьаб кинабго - ян 
абуна гьес, рукъ цIураб гьаракьалъ. ГIела. ГIемералде хьул бихьула 
дур.

Хвезе гIажалгIанги гьадин ккелилан вукIинчIев дун, абизе 
рагIиги  бачIунарого хутIана. Щибниги абуни гьев дагьавги цIакъ 
хичилиланги хIинкъана. Таваккалго гьечIого маслихIаталъул рагIаби 
абулей йигей Чакариде аскIовеги ун гIодов чIана. Тажудинин абуни 
къватIибе нух щолареб чан гIадин рокъов тирулев вукIана.

ТIоцебесеб нухалъ ракIалде ккана «Ци гIадин, гIумруялъ гье-
дин вукIаян» гьевги тун, нахъе шай дун унареван. Гьедин гьабизеги 
бегьилаан лъикIай Муи дихъ ялагьун гьечIейани, цо дагьабниги хьул 
лъолеб рагIухъ гьей сабру хун гIенеккун гьечIейани. ЦIакъ божун 

йикIана гьей гьаб нухалъ дун жий йохараб хабар босун вачIинилан. 
Щиб гьелъ абилеб «Эмен дагьавги рикIкIалъанин нилъедасан» абун 
дун вачIани. Гьеб мехалъ хIакъикъаталдаги унтила гьей. Гуро, гуро. 
Гьаб нухалъги гуккизе ккела пакъир.

ЦIазе жо лъугIунищ букIарабали, Тажудин ясалъ битIараб сай-
игъаталде аскIове вачIана. ТуркIун тIуна гьес гьеб бухьараб квар. 
ГьакIкIан ана бицатаб кагътил къвачIа.

Гьанже дида ургъел чIвана доб хонжрол. Щибилан инсуда кке-
леб папиросазда цадахъ ханжар батараб мехалъ. Росдал гIадаталда 
рекъон тушманасе ханжар яги цойги ярагъ сайигъат гьабуни, гьелъул 
магIна ккола «Дун дуда божула». Инсуе ясалъ ханжар сайигъат 
гьабуни, тIадежоялъеги гьадинаб нур гьечIеб гьоркьоблъиги бугони, 
гьелъул магIна щиб кколеб, кин гьеб инсуда бичIчIилеб?  Инеги ун 
ханжар нахъе босизе гьанже кватIун буго. Щиб гьабилеб? Ясалъ 
битIаниланги абун букIинчIебани.

Гьеб лахIзаталъ цояб хъатикь ханжар, цояб хъатикь лъелгун 
дида аскIове кIанцIана Тажудин. Гьесул берал цIадул цIун ругилан 
ккана дида. Жинда хъатикь бугеб жоялда божуларого гIадин валагьу-
лев вукIана гьев.

-Гьаб лъица?!- ян абуна гьес жиндирго гуреб гьаракьалъ. Гьесул 
гьаркьилъ букIана кIудияб тамашалъи.- Муицайиш гьаб?

Дун щиб абилебали лъаларого хутIана. Гьев нахъеги  лъикIго 
валагьана  хонжрода тIаде.

-Киса гьелъухъе гьаб щвараб?  Щай вуцIцIун чIарав? АнцIила 
анлъго сон буго гьалдаса дун ватIалъаралдаса.

-Базаралдаса босун бачIана,- ян абуна дица. Гьанже дун Та
жудинидасаги тамашалъана. Бугониги  хIакъикъат бицинчIо. Ба
заралдаса босун бачIана,- ян такрар гьабуна дица.

-Цинги щиб Муица абураб!- (кигIан берцингоха инсул кIалдиса 
ясалъул цIар чвахун бачIунеб букIараб!)

-Гьаб инсуе босейилан абуна.
-Огь, пакъир киндай йохана. Гьелда лъалаан гьалда хадуб 

кигIан дир ракI бахъун букIарабали, - ян абуна Тажудиница, тамахго. 
-Дун гIабдал, рекъезавизе, гIумруялъ гьаб  балагьулей  йикIун  ятила 
дир яс.

Тажудиница гIисинккун  бетIер гьанкIезабуна,  гъваридго угьун  
биччана ва барахщадго ханжар лъалиниб къазабуна.  Гьев бигьа 
гьабун гордухъе ана.

- ГIиса, Сурхай! - ян ахIана гьев, чIалутIа гIодор чIун ру
гел бихьиназде. Инсуца лъималазде гIадин квер хьвагIана жин
дихъейилан.

-Бихьулищ  ккараб жо? - ян абуна гьес, кIиябго квералъ щулаго 
ккураб ханжаралде тIадеги валагьун. Лъил хъатикьдай букIараб?  
Баркала, буго лъикIго цIунун буго.

Дун хIикмалъун  хутIун  вукIана додигIан  согIав чиясулъ ккараб 
тамашаяб хиси бихьараб мехалъ. Цо минуталъ цеве цийилан кколев 
вукIарав  Тажудин  кьурарал михъазул кIудияб лъимаде сверана. 
ГьитIинав васас цIияб расанкIо  гIадин ккуна гьес тIаде  рачIаразда  
цебе гIарцул ханжар.

-Божулищ, вацал, анцIила анлъго соналдасан дун ватана дир 
ханжаралда. Гьале, балагье, ясалъ- Муица битIун бачIана.

ТIаде рачIаразги тамашалъун  бутIрул  гьанкIезаруна,  кIал  
чIенкъезабуна.

- Дур гуреб, цогидаб букIинеги  бегьулагури  гьадинаб - ян 
абуна цояс.

Тажудин багъизе къачIараб бугъа гIадин кьурун вуссана.	
- Дун гIабдал гуро - ян абуна гьес, харцIан ханжарги къватIибе 

цIан. Ма цIале!
Бихьинчияс ханжар цин беразде гIагар гьабуна, цинги рикIкIад  

гьабуна ва гьадин цIалана. 
«АгIа-зан-Аллагь, Залимхан». Гьанжеги бутIрул хьвагIезаруна. 

Цо батIияб рилълъинги гьабун, рокъоб свери бахъана Тажудиница.
-Дир дурцасда лъалеб батиларо гьалъул къиса,- ян абуна гьес, 

дагьаб цебе жинца дир ракI лъукъичIеб гIадин. Гьадин бицана гьес.
-Дир инсул божарав гьобол вукIана чачан Залимхан. ГIемер 

вачIунаан гьев нижехъе. ЦIакъ вокьулаан гьесие дун. Ахирисеб 
нухалъ вачIараб мехалъ гьес абуна: «Ма, дир гьитIинав гьудул, 
гьаб ханжар дуе. ЛъикIаб ханжар буго. ЦIуне! Дие гьеб тIокIаб  
хIажалъиларо. Абреказул  гIумру  халатаб  букIунаро. Дие заман щун 
буго. Пачаясул полковниказ  Зайнудинил къукъа бичун босун буго. 
Гьаб дир гьитIинаб бетIералъухъ  кIикъоялда  анцIазарго гъурущ  
кьезе къотIи гьабун буго. Бихьулищ кинаб кIудияб къимат бугеб дир 
бетIералъул».

Гьедин абуна Залимханица.
Гьелдаса моцI  иналде хабар  бачIана Залимхан чIванилан.
Гьаб хонжрода бер кIутIанщинахъе дида цеве вачIуна лъи

мергIан  хIалимав, цIиркъгIан  тулакав  чIагояв  Залимхан, рагIизе 
лъугьуна гьесул роцIараб гьаракь, ракI-ракIалъул релъи.

Гьале цо кинабалиго кIудияб праздникалде МахIачхъалаялде 
унаго, гьитIинав вацас гьарана ханжар борчине теян. Разилъана 
дунги, ахIмакь. ТIад вуссун вачIана ханжарги гьечIого. Баркала буго 
гьеб къоялъ кьвагьичIеб гьаб дир ракIалъе.

Тажудиница ханжар гьанжесахъги каранде къана. Цинги гьебги 
гъансиниб  бахчун, кIул  кисинибе ккезабуна.- Живго Залимхан ва
чIани гурони, тIокIаб лъихъениги кьеларо.

Тажудин къвалакь квералги чIван вахъун чIана. Цинги 
хъизаналде ахIтIана.

-Ле лъади, хехлъи гьабе цо, дурцгун гIодов чIезе бокьун буго 
дие.

XАНЖАР

  Машгьурав хъвадарухъан МухIамад Шамхаловас кIочонареб лъалкI тана магIарулазул адабияталда. ГIун бачIунеб гIелалъе бечедаб рухIияб 
ирс нахъе тана гьес нилъее жиндирго прозаялъулал асаразулъ. Гьес къватIире риччана «Намус», «Эмен», «КIкIалахъ бахъараб кьвагьи», 

«ВатIаналъул унти» ва цогидалги тIахьал. МухIамад Шамхаловасул цо-цо хабариял асарал рахъунел руго газета цIалулезе. Гьаб номералда 
бахъулеб буго гьесул 1971 соналъ МахIачхъалаялда къватIибе бачIараб «ГIадамал руго гIадамал» тIехьалдаса «Ханжар» абураб хабар.



Дагьаб цебе Шамил районалъул ГIурада росулъ пачалихъияв 
хIаракатчи МухIамад МухIамадов  ракIалде щвеялъе гIолилазда 
гьоркьоб тIобитIана республикаялъул эркенаб гугариялъул Пер-
венство. 

Гьенир гIахьаллъарал нилъер лъималазулгун гIолилазул спор-
тивияб школалъул гугарухъабаз лъикIал хIасилал рихьизаруна.

 62 кг. цIайиялда тIоцебесеб бакI щвана нилъер ракьцояв 
ГIабдула МухIамадовасе, гьебго цIайиялда лъабабилеб бакIалъе 
мустахIикълъана  Агъвали гимназиялъул 9 классалъул цIалдохъан  
МухIамад ХIабибов. 

   Баркула гугарухъабазда ва тренеразда бергьенлъаби.

                                                               Зульфия Сажидова

Цебеккун газеталда лъазабухъе  райо-
налъул гIолилазда гьоркьор Хушетиса  ва-
цал  ХIасан ва ХIусен ГIабдурахIмановал 
ракIалде щвеялъе тIобитIана волейболалъул 
турнир. 

Гьенир гIахьаллъана ТIадгьаквари, ЦIун
тIа, Гъоркьхъварщини, ТIадхъварщини ва 
Хушет росабалъа гIолилал - кинабниги во-
лейболистазул анкьго команда. 

ХIалуцарал къецазулъ тIоцебесеб бакI 
щвана хушетисезул командаялъе, кIиабилеб 
бакIалъе мустахIикълъана тIадгьакварисел 
ва лъабабилеб бакIалде ккана хушетисезул 
кIиабилеб команда. 

Бергьаразе ва призеразе кьуна грамота-

бигун гIарцулал премияби. 
Хушет росулъе цIибахъараб шагьранух-

дасан ва сухъмахъаздасан тIоцере щварал 
гIемерисел районалъул гIолилал хIайран гьа-
руна тIабигIаталъул берцинлъиялъги, росулъ 

бугеб рацIцIа-ракъалъиялъги, халкъалъул 
гIаданлъиялъги.

Къецазул ахиралда районалъул гIолилаз  
Хушет росдал бегавул Мурад Окиевасе  ва 
жамагIаталъе жидее гьабураб гьоболлъия
лъухъ баркала  загьир гьабуна.

Къецал ана гIуцIадго ва гьудуллъиялъу-
лабгун вацлъиялъулаб ахIвал-хIалалда.

                                
                        МухIамад Къасумов

Эркенаб гугари

Райбольницаялъул хIалтIухъабаз гъваридаб пашманлъиялда зигара 
балеб буго  Муслимат МухIамадовалда гьелъул хирияв эмен

ГIали
 Аллагьасул къадаралде щвеялда бан. Гьесие Алжан насиблъаги, нахъе 
ругезе гIумру кьеги.

Мировой судалъул хIалтIухъабаз гъваридаб пашманлъиялда зигара 
балеб буго  Мадина МухIамадовалда гьелъул хирияв эмен

ГIали
 Аллагьасул къадаралде щвеялда бан. РухI иманалда бахъун батаги.

Агъвали гимназиялъул хIалтIухъабаз гъваридаб пашманлъиялда 
зигара балеб буго  Шумайсат МухIамадовалда гьелъул эбелалъул вац

                                                ГIали
 Аллагьасул къадаралде щвеялда бан. Гьесие Алжан насиблъаги, нахъе 
ругезе гIумру кьеги.

Агъвали гимназиялъул хIалтIухъабаз гъваридаб пашманлъиялда 
зигара балеб буго  Шумайсат ва Айкат МухIамадовазда гьезул инсул вац

                                                ГIали
 Аллагьасул къадаралде щвеялда бан. Аллагьас рухI иманалда бахъун 
батаги, нахъе ругезе гIумру  ва сахлъи кьеги.

Райадминистрациялъул хIалтIухъабаз гъваридаб пашманлъиялда 
зигара балеб буго  ТIагьир АхIмадовасда гьесул хирияй яс 

                                               Анжела
 Аллагьасул къадаралде щвеялда бан. Эбел-инсуе ва гIагарлъиялъе има-
нияб сабру ва сахаб гIумру кьеги.

«ЦIумадисезул гьаракь» газеталъул хIалтIухъабаз гъваридаб паш-
манлъиялда зигара балеб буго ТIиссиса ГIайшат Халиловалда гьелъул 
хирияв вас 

МухIамад
Аллагьасул къадаралде щвеялда бан. Эбел-инсуе ва гIагарлъиялъе 

иманияб сабру ва сахаб гIумру кьеги.

«ЦIумадисезул гьаракь» газеталъул хIалтIухъабаз гъваридаб паш-
манлъиялда зигара балеб буго ТIагьир АхIмадовасда гьесул хирияй яс 

                                               Анжела
Аллагьасул къадаралде щвеялда бан. Эбел-инсуе ва гIагарлъиялъе 

иманияб сабру ва сахаб гIумру кьеги.

Военный комиссариат

Турнир гIуцIадго тIобитIана

 Теннис

Гугарухъабазул хIасилал

 Зигараби

Уважаемые цумадинцы!

В период с 1 октября по 
31 декабря 2021 года, на тер-
ритории района проводится 
призыв граждан на военную 
службу в ряды ВС РФ. 

Для призыва граждан на 
военную службу, в районе 
создана районная призывная 
комиссия.      

По всем интересую-
щимся вопросам призыва 
граждан на военную службу 
можете обратиться в адрес 
председателя призывной ко-
миссии по адресу: с. Агвали, 
администрация МР «Цума-
динский район».

 Председатель призыв-
ной комиссии - Глава МР 
«Цумадинский район» Ома-
ров Шамиль Абдулаевич.

Телефон для справок: 
     8 960-412-35-87

16 октябралъ лъималазулгун гIолилазул спортивияб школалъул 
спортзалалде тIобитIана гIаммаб лъай кьеялъул школазул 2005-2006  ва 
2007-2008 соназ гьарурал гIолилазда гьоркьоб теннис хIаялъул къецал.  

Гьелъул аслияб мурад бук1ана районалда ругел лъималазул теннисал-
де рокьи бижизаби, гIолилазда гьоркьоб гьудул-гьалмагълъи щулалъи ва 
гIолохъанал спортсменазул гьунар борхизаби.  

Гьенир  гIахьаллъана Агъвали, Гъоркьгьаквари, Хуштада, Лъондода, 
Эчеда, ТIадгьаквари, ТIинди росабалъа цIалдохъаби. Коронавирусалдаса 
цIунизелъун тIолго данделъарал командабигун бетIерал судиял маскаби-
гун ва антисептикалгун рукIана.

2005-2006 соназ гьарурал васазда гьоркьоб тIоцебесеб бакI щва-
на   Лъондодаса НурмухIамадов ХIамзае,  кIиабилеб бакI ТIадгьаквариса 
ХIажимухIамадов МухIамадие, лъабабилеб бакI Лъондодаса Ибрагьимов 
ГIумарие.

Ясазда гьоркьоб тIоцебесеб бакI щвана Хуштадаса ХIажиева 
ГIайшатие,  кIиабилеб бакI ТIадгьаквариса Сулейманова Салисатие, лъа-
бабилеб бакI Хуштадаса ГIабдулаева С.

2007-2008 соназ гьаруразда гьоркьор тIоцебесеб бакI щвана Лъон-
додаса МухIамадов Ибрагьимие, кIиабилеб бакI Гъоркьгьаквариса 
ГIабдусаламов МухIамадие, лъабабилеб бакIалде ккана Гъоркьгьаквариса  
ГъазимухIамадов МикагIил.

Ясазда  гьоркьоб тIоцебесеб бакI ккуна  Хуштадаса ГIабдулаева 
ПатIиматица, кIиабилеб бакI щвана ТIиндиса  МухIамадова Жавгьаратие, 
лъабабилеб бакIалде ккана Хуштадаса ХIажиева ГIайшат. 

Бергьаразе ва призеразе кьуна грамотаби. 
                                                                            
                                                                          Шамил Сажидов

ГIолилазул къецал


